
sþ. 58. Tillaga til þingsályktunar [53. mál]
um strandferðaskipið Herðubreið.

Flm.: Lúðvík Jósefsson.

Alþingi ályktar að skora á ríkisstjórnina að hlutast til um, að strandferðaskipið
Herðubreið verði látið koma við á öllum Austfjarðahöfnum í báðum leiðum um
Austfirði.

Greinargerð.
A fundi Fjórðungsþings Austfirðinga að Egilsstöðum 10.-11. sept. síðastI. var

gerð svo hljóðandi samþykkt:
"Fjórðungsþing Austfirðinga Ítrekar fyrri óskir sínar um, að strandferðaskipið

Herðubreið komi við á öllum Austfjarðahöfnum í báðum leiðum um Austfirði."
Eins og þessi samþykkt Fjórðungsþingsins ber með sér, hafa Austfirðingar

nokkrum sinnum óskað eftir því, að Herðubreið yrði látin koma við á öllum Aust-
fjarðahöfnum í báðum leiðum, í stað þess, sem verið hefur, að koma aðeins við á
nokkrum höfnum og það i annarri leiðinni. Mikil óánægja hefur verið á Austfjörð-
um með ferðatilhögun Herðubreiðar, en þrátt fyrir ótal samþykktir og tilmæli til
Skipaútgerðar ríkisins hefur ekki fengizt breyting á áætlunar fyrirkomulagi skipsins.

5. febr. 1953 samþykkti Alþingi að fela ríkisstjórninni að leggja svo fyrir, að
Herðubreið yrði eingöngu höfð í Austfjarðaferðum, og var það í fullu samræmi
við það, sem ráðgert hafði verið, þegar skipið upphaflega var keypt.

Herðubreið átti að verða Austfjarðaskip, enda var samþykkt, að Austfjarða-
bátur, sem áður gekk aðallega að vetrinum á milli Austfjarðahafna, yrði lagður
niður sem strandferðabátur, þegar Herðubreið yrði tekin í notkun. Eitt aðalverk-
efni Austfjarðabátsins var að halda uppi samgöngum milli Austfjarðahafna inn-
hyrðis og þá sérstaklega reglubundnum ferðum milli útgerðarbæjanna á Austfjörð-
um og Hornafjarðar, sem var aðalvetrarvertíðarstaður Austfirðinga.

Eins og áætlun Herðubreiðar hefur verið, hefur hún ekki getað haldið uppi
samgöngum milli Austfjarðahafna. Verkefni hennar hefur einvörðungu verið að
flytja vörur frá Reykjavík á einstakar hafnir eystra. Af því, að skipið hefur ekki
komið við á öllum höfnum eystra í báðum leiðum, hefur m. a. það leitt, að engar
skipaferðir hafa verið milli útgerðarbæjanna á Austfjörðum og Hornafjarðar. Þannig
hefur ekki verið hægt að fara með áætlunarskip i allan veturinn á milli Neskaup-
staðar og Hornafjarðar, og er auðsætt mál, hve óhentugt slíkt er fyrir Norðfirð-
inga, sem vetrarvertíð stunda á Hornafirði.

Alþingi hefur áður hlutazt til um, að Herðubreið yrði eingöngu notuð sem
Austfjarðaskip, og nú virðist jafnnauðsynlegt og þá, að Alþingi hlutist til um, að
skipið verði rekið í samræmi við óskir og hagsmuni Austfirðinga.


